
Giriş

Respublikamızda aparılan demokratik, hüquqi dövlət quruculuğu prose​sində daxili işlər orqanlarının üzərinə düşən vəzifə və funksiyaların tam, vaxtında və  effektiv yerinə yetirilməsi idarəetmənin əsas prinsip və xüsusiyyətləri, forma və metodlarına yaxşı bələd olmaqdan, onlardan peşəkarlıqla və zərurət olduqca istifadə etməkdən bilavasitə asılıdır. Dövlət idarəetməsi prosesində daxili işlər orqanları sosial birlik olaraq idarəetmə nəzəriyyəsinin ümumi və obyektiv qanunauyğunluqları əsasında fəaliyyət göstərir. Bu səbəbdən də daxili işlər orqanlarında işin səmərəli təşkil edilməsi üçün bu qanuna​uyğunluqların hərtərəfli öyrənilməsi və fəaliyyətin məhz elmi cəhətdən əsaslandırılmış prinsip və metodlar üzərində qurulması mühüm əhəmiyyət kəsb edir.
Zənnimizcə, daxili işlər orqanlarının idarəetmə heyətinə mənsub olan əməkdaşlar tərəfindən borclu fiziki şəxslərin, cavabdehlərin axtarışı ilə əlaqədar hüquqi anlayışlar və onların məzmunu, axtarış işi, onun başlanılmasının əsasları və şərtləri, həmçinin axtarış tədbirləri və onların həyata keçirilməsi şərtləri ilə bağlı olan zəruri müddəaların mənim​sə​nil​məsi, eyni zamanda təcrübi cəhətdən düzgün və eyni qaydada həyata keçirilməsi, bu sahədəki bacarıq və vərdişlərin təkmilləşdirilməsi ərazi polis orqanlarının effektiv idarəedilməsi və icra intizamının təmin olunması şərtlərindən biridir.
Sual 1. Borclu fiziki şəxslərin, cavabdehlərin axtarışı ilə əlaqədar hüquqi anlayışlar və onların məzmunu
Ərazi polis orqanları tərəfindən borclu fiziki şəxslərin və cavabdehlərin axtarışının təşkili və həyata keçirilməsi prosesində Azərbaycan Respublikası Mülki Prosessual Məcəlləsinin 148-ci maddəsi, “İcra haqqında” Azərbaycan Respublikası Qanununun 27.4-cü maddəsi, həmin Qanunun tətbiqi haqqında Azərbaycan Respublikası Preziden​ti​nin 2002-ci il 5 mart tarixli 672 nömrəli Fərmanının 2-ci bəndi, Azərbaycan Respu​b​li​kasının tərəfdar çıxdığı beynəlxalq müqavilələr və digər normativ hüquqi aktlar və daxili işlər orqanlarında mülki hüquqi öhdəliklərin icrasından yayınan borclu fiziki şəxslərin, eləcə də mülki məhkəmə icraatı üzrə cavabdehlərin axtarışı işinin təşkili və həyata keçirilməsi qaydaları rəhbər tutulur.

Borclu fiziki şəxslərin və cavabdehlərin axtarışı qanunçuluq, humanistlik, insan hüquq və azadlıqlarına hörmət prinsipləri əsasında həyata keçirilir.

Daxili işlər orqanlarında borclu fiziki şəxslərin və cavabdehlərin axtarışı üzrə vəzifələr polis sahə rəisləri və polis sahə inspektorları tərəfindən polisin digər xidmət sahələri ilə qarşılıqlı əlaqədə yerinə yetirilir.

Borclu fiziki şəxslərin və cavabdehlərin axtarışı sahəsində idarəetmə və əlaqələndirmə funksiyaları, o cümlədən analitik iş DİN-in Baş İctimai Təhlükə​sizlik idarəsi tərəfindən həyata keçirilir. Ərazi aidiyyəti üzrə borclu fiziki şəxslərin və cavabdehlərin axtarışı işinin təşkilinə Bakı və Gəncə şəhər BPİ-lərin, şəhər, rayon polis orqanlarının ictimai təhlükəsizlik qurumları məsuliyyət daşıyırlar.

Borclu fiziki şəxslərin və cavabdehlərin axtarışının təşkili və həyata keçirilməsi ilə əlaqədar aşağıdakı anlayışların məzmununa diqqət edilməlidir: 

· axtarılan - axtarışa elan edilən borclu fiziki şəxs və ya cavabdehdir;

· axtarış işi - axtarışın əsasları və onun dayandırılması, axtarılanın şəxsiyyəti, axtarış tədbirlərinin təşkili, keçirilməsi və nəticələri barədə sənədlərin toplandığı materialdır;

· axtarışın başqa orqana həvalə edilməsi - axtarılanın yerinin müəyyən edilməsi üçün mövcud imkanlardan səmərəli istifadə olunması məqsədilə axtarış işinin başqa ərazi polis orqanına həvalə eilməsi haqqında axtarışı əlaqələndirmə funksiyasını həyata keçirən yuxarı orqanın qəbul etdiyi qərardır;

· borclu fiziki şəxs - icra sənədinə əsasən müəyyən hərəkətləri etməli (icra sənədində göstərilmiş pul vəsaitini və başqa əmlakı verməli, digər vəzifələri yerinə yetirməli və ya qadağalara əməl etməli) olan və yaxud müəyyən hərəkətləri etməkdən çəkinməli olan şəxsdir;

· cavabdeh - iddia tələbinin yönəldiyi fiziki və hüquqi şəxsdir;

· icra sənədi - Azərbaycan Respublikası məhkəmələrinin, beynəlxalq arbitrajla​rın və münsiflər məhkəmələrinin qərarları, iddianın təmin edilməsi ilə bağlı tədbirlərin görülməsi haqqında məhkəmələrin qərardadları, məhkəmə əmrləri, xarici dövlətlərin məhkəmələrinin və arbitrajlarının qərarları əsasında verilən icra vərəqələri, alimentlərin ödənilməsi barədə notariat qaydasında təsdiq edilmiş sazişlərdir.

Sual 2. Axtarış işi, onun başlanılmasının əsasları və şərtləri
Borclu fiziki şəxslər və cavabdehlər barəsində axtarış işlərinin açılmasına və xitam edilməsinə şəhər, rayon polis orqanlarının rəisləri və xidmət üzrə rəis müavinləri icazə verirlər.

Borclu fiziki şəxslərin və cavabdehlərin axtarışı sahəsində fəaliyyətin nəticələri rübdə bir dəfə ərazi polis orqanları rəislərinin yanında müzakirəyə çıxarılır və müvafiq qərarlar qəbul edilir.

Axtarışda olan borclu fiziki şəxslərin və cavabdehlərin vahid uçotu müvafiq vəzifə təlimatı ilə müəyyən edilmiş qaydada DİN-in Baş Əməliyyat və Statistik İnformasiya İdarəsi (bundan sonra BƏSİİ) tərəfindən aparılır.

«İcra haqqında» Azərbaycan Respublikası Qanununun 27.4-cü maddəsinə əsasən icra sənədləri üzrə icraat zamanı borclunun yeri məlum olmadıqda, icra məmuru öz təşəbbüsünə və ya tələbkarın ərizəsinə əsasən borclu fiziki şəxsin və uşağın axtarılması haqqında qərar qəbul edir. Azərbaycan Respublikası Mülki Prosessual Məcəlləsinin 148-ci maddəsinə əsasən dövlət mənafeyi ilə əlaqədar irəli sürülən, habelə aliment alınması, şikəstetmə və ya səhhəti zədələmə, yaxud ailəni dolandıranın ölümü ilə vurulan ziyanın ödənilməsi haqqında tələblər üzrə cavabdehin olduğu yer məlum olmadıqda, məhkəmə polis orqanları vasitəsi ilə cavabdehin axtarışını elan edir.

Borclu fiziki şəxsin axtarışı icra sənədinin icra olunduğu yer və ya borclunun məlum olan son yaşayış yeri (olduğu yer) üzrə yaxud onun əmlakının olduğu yer üzrə, habelə tələbkarın yaşayış yeri (olduğu yer) üzrə elan edilir. Cavabdehin axtarışı məhkəmənin qərarında göstərilən polis orqanı tərəfindən aparılır.

Borclu fiziki şəxs və cavabdeh barəsində axtarış işinin (bundan sonra - axtarış işi) açılması üçün əsaslar aşağıdakılardır:

· məcburi icra orqanı tərəfindən verilmiş icra sənədi;

· cavabdehin axtarışa elan edilməsi haqqında məhkəmə qərarı.

Axtarış işinin açılmasına əsas verən materiallar və ya onların surəti kargüzarlıq qaydalarına uyğun olaraq icraata yönəldilir (göndərilir).

Borclu fiziki şəxsin və ya cavabdehin axtarışa elan olunmasına dair materialları icraata qəbul etmiş əməkdaş dərhal həmin şəxs barəsində axtarış işinin mövcud olub-olmamasını müvafiq uçotlar üzrə yoxlayır. Yoxlama zamanı şəxsin axtarışda olmadığı müəyyən edildikdə təxirəsalınmadan axtarış işinin açılması barədə qərar qəbul olunur və axtarış işi başlanılır.

Yoxlama zamanı şəxsin cinayət törətməsi və ya itkin düşməsi səbəbindən axtarışa elan olunması məlum olduqda axtarış işi açılmır və toplanmış materiallar müvafiq axtarış işinə əlavə edilməsi üçün aidiyyəti üzrə göndərilir. Həmçinin, bu barədə axtarışı elan etmiş məhkəmə və məcburi icra qurumu rəsmi məlumatlandırılır.

Eyni şəxs haqqında iki və ya daha çox axtarış işinin açılması müəyyən edildikdə məsələyə Baş İctimai Təhlükəsizlik İdarəsində baxılaraq həmin işlərdən biri icraatda saxlanılır.

Şəxs haqqında axtarış işinin başlanılmasına dair 24 saat ərzində axtarışa elan etmə barədə qərar qəbul etmiş məhkəmə və ya məcburi icra orqanına, axtarışa elan olunanın yaşayış yeri və ya olduğu yer üzrə ünvana, habelə axtarışa elan edilmiş əcnəbi haqqında Dövlət Miqrasiya Xidmətinə rəsmi məlumat verilir.

Axtarış işi başlanıldığı vaxtdan 24 saat müddətində zəruri axtarış tədbirlərinin həyata keçirilməsi üçün polis sahə rəisinin və ya polis sahə inspektorunun icraatına verilir.

Axtarış işində aşağıdakı sənədlər toplanılır.

· axtarış işinin açılması və xitam edilməsi haqqında qərarlar;

· axtarışın elan edilməsinə əsas verən sənədlər;

· axtarılanın şəxsiyyətini təsdiq edən sənədlərin surəti və fotoşəkli (şəxsiyyət vəsiqəsi, pasport, doğum haqqında şəhadətnamə, hərbi bilet, fərdi uçot kartoçkası, şəxsiyyəti təsdiq edən sənədlər barədə Vahid Məlumat-Axtarış Sisteminin məlumatları və s.);

Axtarışda olanın əlaqələrinin sxemi, izahatlar, sorğular, məktublar, arayışlar, işə aid digər sənəd və materiallar.

Axtarış işindəki bütün materiallar xronoloji ardıcıllıqla tikilir.

İcraçı əməkdaş axtarış işinin başlanılmasından 48 saatdan gec olmayaraq axtarışda olan şəxs barəsində həyata keçiriləcək axtarış tədbirlərinə dair plan tərtib edir. Plan 6 ay müddəti əhatə etməli və axtarış işinin açılmasına icazə vermiş rəhbər vəzifəli şəxs tərəfindən təsdiqlənməlidir. Planda axtarış tədbirləri və onların yoxlanılma müddəti, bu işin icraçıları və axtarış üçün əhəmiyyət kəsb edən digər məsələlər nəzərdə tutulur.

Əlavə tədbirlər planı əvvəllər nəzərdə tutulmuş tədbirlər yerinə yetirildikdən sonra hazırlanır. Planda nəzərdə tutulan hər bir tədbirin yerinə yetirilməsinə dair sənədləşmə aparılır və yalnız bundan sonra plan icra edilmiş sayılır.

Planın icra müddəti başa çatdıqda aidiyyəti vəzifəli şəxs tərəfindən axtarılan şəxs barəsində axtarış tədbirlərinin müəyyən edilmiş həcmdə və qaydada keçirilməsi araşdırı​laraq qiymətləndirilir, habelə növbəti müddət üçün həyata keçiriləcək tədbirlər müəyyən​ləş​dirilir.

Sual 3. Axtarış tədbirləri və onların həyata keçirilməsinin şərtləri
Axtarılanın yerinin müəyyən edilməsi məqsədilə axtarış işinin icraçısı olan polis sahə rəisi və inspektoru aşağıdakı tədbirləri həyata keçirir:

- axtarılanın qeydiyyatda olduğu və faktiki yaşadığı ünvan, iş yeri, təhsil aldığı müəssisə, habelə ona məxsus rəsmi sənədlər, o cümlədən doğum haqqında şəhadətnamə, şəxsiyyət vəsiqəsi, pasport, sürücülük vəsiqəsi, hərbi bilet və s. haqda məlumat toplayır;

- axtarılanın adını, soyadını və ata adını dəyişdirib-dəyişdirməməsi barədə Ədliyyə Nazirliyinin yerli qeydiyyat orqanlarına sorğu verir;

- axtarılanın ölkəni tərk edib-etməməsi barədə DİN BƏSİl-yə sorğu verir;

- axtarılanın əlaqələrini müəyyən edir (yaxın qohumlarını, tanışlarını, qonşularını və s.), onların, eləcə də axtarılanın yerini bilməsi ehtimal olunan digər şəxslərin izahatını alır;

- inanılmış şəxslərin, ictimai şura üzvlərinin və polisin digər köməkçi qüvvələrinin, habelə yerli icra nümayəndəliklərinin, bələdiyyələrin, digər orqanların imkanlarından istifadə edir;

- axtarılanın yaşadığı və ya olduğu ehtimal edilən yerlərdə yaşayış yeri üzrə qeydiyyat qaydalarına riayət edilməsinin vəziyyətini yoxlayır;

- avtomatlaşdırılmış informasiya sistemlərindən istifadə etməklə sorğu tədbirləri həyata keçirir;

- axtarılanın yerinin müəyyən edilməsi məqsədilə polisin qeydiyyat məsələləri, cinayət axtarışı, dövlət yol polisi, növbətçi hissə və digər struktur qurumlarının əməkdaşlarını yazılı məlumatlandırır, post-patrul xidməti əməkdaşlarının və sahənin polis nəfərlərinin təlimatlandırılmasını və xidməti kitabçalarında axtarılanlar barədə qeydiyyatların aparılmasını təmin edir.

Borclu fiziki şəxsin və cavabdehin yerinin müəyyən edilməsi məqsədilə qeydiyyat məsələləri qurumları aşağıdakı tədbirləri həyata keçirir:

- şəxsiyyəti təsdiq edən sənədlər verilən və ya dəyişdirilən, yaşayış yeri və ya olduğu yer üzrə qeydiyyata alınan şəxslər arasında axtarışda olanları müəyyən edir;

- Azərbaycan Respublikası Nazirlər Kabinetinin 2011-ci il 12 may tarixli 79 nömrəli Qərarı ilə təsdiq edilmiş “Adın, ata adının və soyadın verilməsi və dəyişdirilməsi Qaydaları”nın icrası çərçivəsində barəsində rəy verilən şəxslər arasında axtarılanların olub-olmadığını müəyyən edir;

- axtarılanın yaşadığı və ya olduğu ehtimal edilən yerlərdə yaşayış yeri üzrə qeydiyyat qaydalarına riayət edilməsinin vəziyyətini yoxlayır.

Cinayət axtarışı qurumunun əməliyyat müvəkkili axtarılanın gizləndiyi və ya olduğu ehtimal edilən yerlərə baxış keçirir, aşkar və gizli üsullardan istifadə etməklə axtarılan və onun yaxın əlaqələri barədə məlumat toplayır.

Məsul növbətçi axtarılan şəxs barədə gətirilmiş və inzibati xətalara görə saxlanılmış şəxslər arasında axtarılanların olub-olmadığını yoxlayır, axtarılanın müəyyən edilməsi barədə daxil olan məlumat üzrə onun saxlanılmasını təşkil edir.

Dövlət yol polisi qurumunun əməkdaşı yol hərəkəti qaydalarının pozulmasına görə və ya sənədlərin yoxlanılması üçün stasionar postlarda saxlanılan nəqliyyat vasitələrinin sürücüləri və sərnişinləri, sürücülük vəsiqəsi alan, nəqliyyat vasitəsini dövlət qeydiyyatından və texniki baxışdan keçirən şəxslər arasında axtarılanları müəyyən edir.

Post-patrul xidmətinin əməkdaşları və sahənin polis nəfərləri fotoşəkillərə əsasən və digər əlamətlərə görə xidməti ərazidə (patrul marşrutlarında) axtarılan şəxsləri müəyyən edir.

Axtarışın keçirilməsində köməklik göstərilməsi üçün digər polis orqanlarına və aidiyyəti dövlət qurumlarına sorğu göndərilir. Sorğu aşağıdakıları əks etdirməlidir:

- axtarışda olanın anket məlumatlarını (pasportunun, şəxsiyyət vəsiqəsinin və şəxsiyyətini təsdiq edən digər sənədlər üzrə);

- axtarışda olanın fotoşəklini, xarici görünüşünü, xüsusi (fərdi) əlamətlərini;

- iddiaçının soyadını, adını, atasının adını, anadan olduğu tarix və yeri, ünvanını, aliment müəyyən edilmiş uşağın anadan olduğu tarixi, borcluya dair icra sənədinin nömrəsini, verildiyi orqanın adını və tarixi, alimentin miqdarını;

- axtarışda olanın yeri müəyyən edildiyi təqdirdə sorğunu icra edənin yerinə yetirməli olduğu zəruri hərəkətləri.

MDB-nin iştirakçısı olan dövlətlərin bərabər səviyyəli daxili işlər orqanına sorğular rus dilində hazırlanıb göndərilməlidir.

Axtarışla bağlı daxil olan sorğular icra olunması üçün polis sahə rəisinə və ya inspektoruna həvalə edilir. Tələb olunduğu halda sorğu əsasında keçirilən tədbirlərin nəticələri barədə sorğunu göndərən orqana əsaslandırılmış yazılı məlumat verilir (tapşırıqda icra ilə əlaqədar başqa tələb olmadıqda).

Ərazi polis orqanı rəisinin əmri ilə 6 (altı) aydan artıq müddətdə axtarışda olan cavabdehin və borclu fiziki şəxsin yerinin müəyyən edilməsi məqsədilə polis sahə rəisi (polis sahə inspektoru), əməliyyat müvəkkili və qeydiyyat məsələləri qurumunun əməkdaşından ibarət qrup yaradılır.

Axtarışda olan cavabdeh və borclu fiziki şəxslər barədə DİN-in Vahid Məlumat-Axtarış Sisteminə yerləşdirilən məlumatlar xidməti istifadə üçün həmin informasiya resursunun ərazi və nəqliyyatda polis orqanlarında quraşdırılmış işçi yerlərindən aidiyyəti vəzifə təlimatı ilə müəyyən edilmiş qaydada əldə olunur.

Axtarılan borclu fiziki şəxs barəsində cinayət işi başlanıldıqda və həmin şəxs haqqında təqsirləndirilən şəxs qismində axtarış işi açıldıqda axtarış işi xitam edilərək müvafiq tədbirlərin davam etdirilməsi üçün cinayət axtarışı qurumuna verilir.

Borclu fiziki şəxsin MDB-yə üzv olan ölkənin ərazisində olması barədə məlumat əldə edildikdə, o, DİN-in BƏSİİ vasitəsilə dövlətlərarası axtarışa elan olunur.

Borclu fiziki şəxslərin axtarılması ilə bağlı dövlətlərarası axtarış MDB ölkələri Hökumət Başçılarının 2015-ci il 30 oktyabr tarixdə Düşənbə şəhərində imzaladığı «Səlahiyyətli orqanlar tərəfindən dövlətlərarası axtarışın həyata keçirilməsi haqqında reqlament»lə müəyyən edilmiş qaydada həyata keçirilir.

Dövlətlərarası axtarışa elan olunmuş şəxs başqa ölkənin ərazisində müəyyən olunduqda bu barədə axtarışı elan etmiş məhkəmə və məcburi icra orqanı məlumatlandırılır.

Axtarılan şəxsin yaxın əlaqələri (valideynləri, əri, arvadı, uşaqları) başqa rayonun (şəhərin) ərazisində yaşadıqda, axtarılanın onlar ilə əlaqə saxlaması, yaxud əlaqələrinin yaşadığı rayonda (şəhərdə) gizlənməsi ilə bağlı təkzibedilməz məlumatlar əldə edildikdə, axtarış işi başqa orqana həvalə edilir. Axtarış işi Bakı və Gəncə şəhərlərinin rayon polis orqanlarının, həmçinin konkret rayon (şəhər) polis idarəsinin (şöbəsinin) strukturuna daxil olan ərazi polis bölmə və şöbələrinin birindən digərinə həvalə edilmir.

Axtarışın başqa orqana həvalə edilib-edilməməsi haqqında qərar axtarış sahəsində əlaqələndirici funksiyaları yerinə yetirən aşağıdakı strukturlar tərəfindən qəbul edilir və bu barədə BƏSİİ rəsmi məlumatlandırılır:

- Naxçıvan Muxtar Respublikasının hüdudlarında - Naxçıvan Muxtar Respublikasının Daxili İşlər Nazirliyi;

- digər hallarda - DİN-in Baş İctimai Təhlükəsizlik İdarəsi.

Axtarışın başqa orqana həvalə edilməsi barədə vəsatət hesabat dövrünün sonuna azı bir ay qalmış, lakin bütün ilkin və yerli axtarış tədbirləri həyata keçirildikdən və axtarış işi başlandıqdan 6 (altı) ay sonra qaldırıla bilər. Bakı şəhəri və polis orqanları üzrə belə vəsatətlər Bakı şəhər BPİ vasitəsilə göndərilir.

Axtarış başqa orqana həvalə edildikdə axtarışın tapşırıldığı orqan axtarışı elan etmiş məhkəməni və məcburi icra qurumunu rəsmi məlumatlandırır.

Cavabdeh və borclu fiziki şəxs barəsində axtarış işi aşağıdakı hallarda xitam olunur:

- saxlanılaraq icra orqanına təhvil verildikdə;

- barəsində axtarış ləğv edildikdə.

Axtarış işinə xitam verilməsi barədə qərar aidiyyəti vəzifəli şəxs tərəfindən təsdiq edilir.

Axtarılan şəxs başqa orqan tərəfindən müəyyən edildikdə, bu barədə axtarışın təşəbbüskarı dərhal yazılı məlumatlandırılır.

Cavabdeh və borclu fiziki şəxsin müəyyən edilməsi barədə axtarışı həyata keçirən polis orqanı bu barədə axtarışı elan etmiş məhkəməni və məcburi icra qurumunu rəsmi məlumatlandırır.

Yeri müəyyən edilmiş, o cümlədən “ASAN” xidmət mərkəzlərində saxlanılmış borclu fiziki şəxslərlə ünsiyyətdə polis naryadları etik davranış və nəzakət qaydalarına ciddi riayət etməli, onlara axtarışa elan olunmalarının səbəbləri və icra qurumlarına təhvil verilmələrinin zəruriliyi izah edilməlidir.

İcra qurumuna getməkdən imtina edən borclu fiziki şəxslər belə hərəkətlərin polis əməkdaşının qanuni tələblərinə qəsdən tabe olmama kimi qiymətləndiriləcəyi və bunun hüquqi nəticəsi kimi barələrində inzibati həbs də daxil olmaqla məsuliyyət tədbirlərinin tətbiq oluna biləcəyi barədə xəbərdar edilməlidirlər.

Borclulara qarşı fiziki qüvvə, əl-qolu bağlama və digər xüsusi vasitələr müstəsna halda, yalnız həmin şəxslər tərəfindən fiziki müqavimət göstərildikdə tətbiq olunur.

Axtarışda olan şəxslər haqqında məlumatlar Azərbaycan Respublikası Prezidentinin 2008-ci il 22 aprel tarixli 744 nömrəli Fərmanı ilə təsdiq edilmiş “Giriş-çıxış və qeydiyyat” idarələrarası avtomatlaşdırılmış məlumat-axtarış sistemi haqqında Əsasnamə”yə uyğun olaraq borclu fiziki şəxs yaxud cavabdeh qismində “online" rejimdə “Giriş-çıxış və qeydiyyat” İAMAS-ın “Sərhədkeçməyə məhdudiyyət siyahısı”na daxil edilir və müvafiq əsaslar aradan qalxdıqda məlumatların aktiv statusu dəyişdirilir.

Adının borclu fiziki şəxs yaxud cavabdeh qismində axtarışda, və ya sərhədkeçməyə məhdudiyyət siyahısında olub-olmaması barədə vətəndaşın məlumat əldə etməsi üçün DİN-in rəsmi veb saytında ayrıca informasiya resursu yaradılır.

Azərbaycan Respublikası Mülki Prosessual Məcəlləsinin 148.2-ci maddəsinə əsasən cavabdehin axtarışı ilə əlaqədar xərclərin tutulması axtarışın aparılması həvalə edilmiş orqanın müraciətinə (ərizəsinə) əsasən məhkəmə əmrinin verilməsi yolu ilə həyata keçirilir.

Nəticə

Dünyada gedən qloballaşma prosesində dünya dövlətlərinin ortaq nöqtəyə gəl​dikləri mülahizələr arasında şəxsiyyətin, cəmiyyətin və dövlətin müha​fizəsi xüsusi əhə​miy​yət kəsb edir. Adları çəkilən dəyərlərin mühafizəsi məqsədilə respub​likamızda səla​hiy​yətli orqan olan DİN tərəfindən həyata keçirilən dövlət idarəetməsi xüsusilə qeyd olun​malıdır. Daxili işlər sahəsində dövlət idarəetməsi siyasətini həyata keçirən qurum olan DİN mərkəzi icra hakimiyyəti orqanları arasında özünəməxsus yer tutur.

Daxili İşlər Nazirliyi qanunvericiliyə əsasən ictimai qaydanın qorunması, ictimai təhlü​kəsizliyin mühafizəsi və cinayətkarlığa qarşı mübarizənin aparıl​ması üçün xüsusi mandat verilmiş mərkəzi icra hakimiyyəti orqanıdır. Zənnimizcə, mühazirədə verilən məlumatlar hesabına artıq sizdə təmsil olunduğunuz daxili işlər orqanlarının elmi əsas​larla idarəedilməsi haqqında təsəvvürlər genişləndi. Həmin məlu​mat​​lardan istifadə et​mək​lə gələcək idarəetmə fəaliy​yətinizi daha effektiv və müasir dövrün tələblərinə cavab verəcək səviyyədə qura biləcəksiniz.

